
    సకలరత్నాకరస్థానమై యుప్పొంగు

                    నంబుధీశునిచరణంబు ద్రొక్కి

    పరమతత్త్వజ్ఞుఁడై పరఁగు శంతనుమహీ

                    రమణువామాంకభాగమునఁ జేరి

    అఖిలలోకాధ్యక్షుఁడై మించి విహరించు

                    శివుజటాజూటాగ్రసీమ నిలిచి

గీ. తనరు నీవంటిధన్య కుత్తమము గాదు

    పూసపాటిమహాస్థానభూమియందుఁ

    గాలు త్రొక్కంగ నోడుఁ జండాలుఁడైన

    గదలు మిటమాని దివిజగంగాభవాని!

సీ. ఆదిబిక్షుం డీతఁ డని రోసి విడియాకు

                    గొనివచ్చి యిట నిల్వఁ గోరితొక్కొ

    జగడాలచీలివై సవతితోఁ బోరాడి

                    వీఁగివచ్చి యిచట డాఁగితొక్కొ

    నిర్జరాంగన లెల్ల నీఱంకు వెలిపుచ్చ

                    దూఁబవై యిచ్చోట దూఱితొక్కొ

    బీదబాఁపలఁ గష్టపెట్టుటకై మిన్ను

                    దొలఁగి యిచ్చోటను నిలిచితొక్కొ

గీ. వలదు ద్విజభూమిఁ గాల్నిల్ప వరుసగాదు

    రవ్వ నీ కేల తగ దంబురాశి కరుగు

    నాతి యతఁడె కాఁడటె పిన్ననాఁటిమగఁడు

    కదలు మిటమాని దివిజగంగాభవాని!

సీ. భావింప నిలువెల్ల భంగంబులే కాని

                    భంగము ల్దొలఁగు టెప్పటికి లేదు

    తిరుగుచో వంకరతిరుగు డింతియ కాని

                    తిన్నగాఁ దిరుగుట యెన్నఁ డెఱుఁగ

